[bookmark: _GoBack]TEMA: WIE EET BY JESUS?

Wie het vanmiddag mense vir ete? Wie nooi jy vir ete? Wie jy vir ete nooi, sê nogal iets oor wie jy is!

En by wie jy gaan eet, sê ook nogal iets oor wie jy is! Wie jou nooi is belangrik!

As ons na Jesus kyk, sien ons verskeie kere waar Hy saam met mense eet. Gewoonlik is Hy die gas, hoewel Hy gewoonlik half oorneem en die gasheer word!

In Lukas 5:27-31 kry ons een van hierdie etes[footnoteRef:1]. Jesus gaan eet by die tollenaar Levi; Hy nooi Homself sommer vir ete. Levi is so opgewonde, dat hy ’n groot feesmaal hou en sommer baie ander vriende saam nooi. Die probleem was dat hulle almal tollenaars en slegte mense was... Jesus eet by slegte mense, sondaars, mense vol sonde! Vir die kerkmense was dit te veel. Hulle kla Jesus sommer gou daarvan aan dat Hy saam met tollenaars en sondaars eet. [1:  27 Daarna het Jesus uitgegaan en ’n tollenaar met die naam Levi by sy tolhuis sien sit, en Hy sê vir hom: “Volg My.” 28 Hy het alles net so laat lê en opgestaan en Jesus gevolg. 29 Levi het ’n groot feesmaal in sy huis gehou ter ere van Jesus, en ’n groot aantal tollenaars en ander mense het saam met hulle aangesit. 30 Die Fariseërs, en veral die skrifgeleerdes onder hulle, het by sy dissipels gekla en gesê: “Waarom eet en drink julle saam met tollenaars en sondaars?” 31 Toe antwoord Jesus hulle: “Dié wat gesond is, het nie ’n dokter nodig nie, maar dié wat siek is. 32 Ek het nie gekom om mense wat op die regte pad is, tot bekering te roep nie, maar sondaars.”
Die Bybel Nuwe Vertaling, (Suid–Afrika: Bybelgenootskap Van Suid–Afrika) 1983.] 

Kan jy jou dit indink?!

Kom ons lees saam wat daarna gebeur – Lukas 7:33-50:
Lukas 7:33-50:
33“Want Johannes die Doper het nie wyn gedrink nie en dikwels gevas, en julle sê: ‘Hy is van die duiwel besete.’ 34En Ek, die Seun van die Mens, eet en drink, en julle sê: ‘Hy is ’n vraat en ’n dronkaard, en ’n vriend van die slegste soort sondaars!’

35Maar wysheid kom tot sy reg in die lewe van hulle wat dit navolg.” 
36Een van die Fariseërs het Jesus na sy huis genooi vir ’n maaltyd, en Jesus het dit aanvaar en aangesit om te eet. 

Wow, hier is nou iets anders. Nou gaan eet Jesus saam met kerkmense! Nou nooi die kerkmense Jesus om saam met hulle te kom eet!

37’n Sekere vrou van losse sedes het gehoor dat Hy daar is en het ’n albaste fles met duur aromatiese olie gebring. 38Sy het agter Jesus gekniel, by sy voete, en gehuil. Haar trane het op sy voete geval en sy het dit met haar hare afgevee. Toe het sy sy voete bly soen en aromatiese olie daaraan gesmeer.

39Toe die Fariseër wat die gasheer was, sien wat gebeur en wie die vrou is, het hy vir homself gesê: “Dit bewys dat Jesus geen profeet is nie. As God hom werklik gestuur het, sou hy geweet het watter soort vrou hom aanraak. Sy is ’n sondaar!”

40Jesus het toe gereageer en vir Simon geantwoord. “Simon,” het Hy vir die Fariseër gesê, “Ek het iets om vir jou te sê.”
“Reg, Meneer,” het Simon geantwoord, “sê maar.” 

41Jesus vertel hom toe die volgende verhaal: “’n Man het vir twee mense geld geleen – 500 rand vir die een, en 50 vir die ander. 42Maar nie een van die twee kon hom terugbetaal nie; hy het dus maar al twee oorgesien en hulle skuld afgeskryf. Wie dink jy het hom daarna die meeste liefde bewys?” 

43Simon het geantwoord: “Ek veronderstel die een vir wie hy die meeste skuld afgeskryf het.” 
“Dis reg,” het Jesus gesê. 

44Hy het toe na die vrou gedraai en vir Simon gesê: “Kyk na hierdie vrou wat hier kniel. Toe Ek jou huis ingekom het, het jy My nie water aangebied om die stof van my voete af te was nie, maar sy het hulle met haar trane gewas en met haar hare afgedroog. 

45Jy het My nie met ’n soen verwelkom nie, maar sy het my voete weer en weer gesoen vandat Ek hier ingekom het. 46Jy het nie my kop met olyfolie gesalf nie, maar sy het my voete met kosbare olie gesalf.

47Ek sê vir jou, haar sondes – en dit is baie – is vergewe, en daarom bewys sy My baie liefde. Maar iemand vir wie min sondes vergewe is, betoon maar min liefde!” 48Toe sê Jesus vir die vrou: “Jou sondes is vergewe.” 

49Die mans aan tafel sê toe onder mekaar: “Wie dink hierdie man is hy om rond te gaan en sondes te vergewe?” 
50En Jesus sê vir die vrou: “Jou geloof het jou gered; gaan in vrede.”

Kan jy jou dit indink? ’n Klomp kerkmense wil saam met Jesus eet en ’n slegte vrou, ’n sondaar durf dit waag om by hulle aan te sluit!!!

Wat sou jou reaksie gewees het? Wat sal jou reaksie wees as so iets vandag moet gebeur? Wie dink jy mag en mag nie saam met Jesus eet nie? Wie sal jy weghou daarvan om saam met Jesus te eet? En wie sal Jesus weghou? Vir wie sal Jesus sê: “Jy mag nie saam met my eet nie”? Vir wie sal die “vraat en ’n dronkaard, en ’n vriend van die slegste soort sondaars” keer om saam met Hom te eet?

Volgende week is Nagmaal. Volgende week nooi ons, die kerkmense, Jesus uit om saam met ons te kom eet. Wie hou ons uit? Wie keer ons? Vir wie sê ons: “Julle mag nie saam met Jesus eet nie”?

Vanaand vier ons Nagmaal by Straatkafee. Vanaand kom ’n klomp bikers saam met ons Nagmaal vier. Hulle is almal gelowiges, maar hulle het ook tatoos en leerbaadjies en groot motorfietse. En hulle wil saam met ons en saam met Jesus kom eet. Wat gaan ons doen?

Die Fariseërs sou hulle weggejaag het! Want vir die Jode was dit so belangrik om rein te wees, om skoon te wees. En die manier om jouself rein te hou was om weg te bly van alles wat onrein is. Om saam met onrein, vuil mense te eet was ondenkbaar! Hulle het jou dan ook vuil en onrein gemaak! Jy moes so ver as moontlik wegbly van slegte mense, anders ‘besoedel’ hulle jou!

Maar nie Jesus nie! Hy eet saam met kerkmense – en skielik is daar ’n slegte, onrein vrou tussen hulle! Wat doen Jesus? NIKS! In daardie tyd het die mense half gelê en geëet. Jesus laat hierdie vrou tussen almal deur kruip tot by Hom – en Hy doen niks! Hy laat haar toe om tot by Hom te kom.

En dan kom hierdie aangrypende woorde:
Lukas 7:47 “Ek sê vir jou, haar sondes – en dit is baie – is vergewe, en daarom bewys sy My baie liefde. Maar iemand vir wie min sondes vergewe is, betoon maar min liefde!”

Haar sondes IS vergewe! Klaar! Finaal! Nie “sal vergewe word” of “word vergewe” nie – IS VERGEWE. En daarom, omdat haar sondes vergewe IS, bewys sy liefde.

Volgende week is Nagmaal. Volgende week nooi Jesus ons om saam met Hom te kom eet. Hoe is jou verhouding met Hom? 
· Is jy die Fariseër in die verhaal, ’n vrome en getroue kerkmens – wat maar bitter min liefde betoon? As ek jou vriende en familie sou vra of jy ’n ‘kerkmens’ is, wat sou hulle antwoord? En as ek sou vra hoeveel liefde jy betoon? Hoeveel liefde jy uitgooi omdat jou sondes vergewe is?
· Of is jy soos die vrou in die verhaal – jy besef hoeveel sondes jy al gedoen het, hoeveel jy steeds doen en jy besef dat jy jouself nie kan red nie; jy besef dat jy alleen maar op genade kan staatmaak. En dan leef jy uit hierdie genade, jy leef uit die wonder van Nagmaal – Jesus HET vir my sondes aan die kruis betaal; sy liggaam IS gebreek tot ’n volkome versoening van AL my sondes; sy bloed IS vergiet tot ’n volkome versoening van AL my sondes! My sondes IS vergewe! En daarom bewys ek BAIE LIEFDE! Baie liefde aan Jesus! Baie liefde aan my boeties en sussies! Selfs baie liefde aan mense wat nog slegte sondaars is! En dan keer niks en niemand my om by Jesus te kom nie. Dan SAL ek saam met Hom aan tafel kom. Dan sal ek naby Hom wil leef – al kos dit my wat........

Is jy naby Jesus? Laat jy ander toe om naby Hom te wees? En bring jy deur jou liefde mense na Hom toe?

Amen.

